SIARAN MEDIA
JABATAN AUDIT NEGARA

MAJLIS SAMBUTAN 120 TAHUN JABATAN AUDIT NEGARA

UNTUK SIARAN SEGERA

PUTRAJAYA, 9 September 2026 — Jabatan Audit Negara (JAN) hari ini melakar satu
lagi sejarah penting apabila Majlis Sambutan 120 Tahun Jabatan Audit Negara
disempurnakan oleh Kebawah Duli Yang Maha Mulia Seri Paduka Baginda Yang di-
Pertuan Agong Sultan Ibrahim di Dewan Damar Sari, Blok F8, Kompleks F, Putrajaya.

Maijlis Sambutan 120 Tahun JAN ini merupakan acara kemuncak dan penutup rasmi
kepada pelbagai program sambutan ulang tahun ke-120 Jabatan Audit Negara yang
telah dilaksanakan sepanjang tahun 2026.

Tahun 2026 menandakan genap 120 tahun penubuhan JAN sejak tahun 1906.
Sepanjang perjalanan tersebut, JAN terus melaksanakan amanah sebagai institusi
audit tertinggi negara dalam memastikan pengurusan kewangan awam dilaksanakan
secara telus, berintegriti dan berakauntabiliti, selaras dengan prinsip tadbir urus yang
baik.

Dalam sembah ucapan menjunjung kasih, YBhg. Dato’ Seri Wan Suraya Wan Mohd
Radzi, Ketua Audit Negara menzahirkan setinggi-tinggi penghargaan atas limpah
perkenan Seri Paduka Baginda berangkat bercemar duli menyempurnakan maijlis
bersejarah tersebut.

Beliau menegaskan bahawa JAN terus memainkan peranan sebagai institusi semak
dan imbang negara melalui pelaksanaan pengauditan yang bebas, profesional dan
berintegriti bagi memastikan pengurusan dana awam dilaksanakan secara berhemat
serta memberikan nilai terbaik kepada rakyat.



“Melalui Laporan Ketua Audit Negara yang dibentangkan di Parlimen sebanyak dua
kali setahun, Jabatan Audit Negara melaporkan hasil pengauditan melibatkan Penyata
Kewangan Persekutuan dan Agensi, aktiviti kementerian, jabatan, badan berkanun
serta pengurusan syarikat milik kerajaan di peringkat Persekutuan dan Negeri.
Laporan ini menjadi instrumen penting dalam memperkukuh akauntabiliti, ketelusan
dan tadbir urus sektor awam negara,” katanya.

Dalam kerangka tersebut, Laporan Ketua Audit Negara dipersembahkan kepada Seri
Paduka Baginda sebelum dibentangkan di Parlimen untuk perhatian dan perbahasan
Ahli-ahli Dewan Rakyat. Proses ini memperlihat peranan penting institusi audit negara
dalam sistem semak dan imbang, khususnya dalam memastikan hasil pengauditan
mendapat perhatian serta tindakan penambahbaikan sewajarnya.

Sebagai kesinambungan kepada tanggungjawab tersebut, Laporan Ketua Audit
Negara 2/2026 dijadualkan untuk dibentangkan di Parlimen pada 5 Oktober 2026.
Pembentangan dan perbahasan LKAN di Parlimen merupakan mekanisme penting
bagi memastikan teguran dan syor audit diberi perhatian oleh pihak berkaitan serta
mendorong tindakan pembetulan dan penambahbaikan.

Tema sambutan 120 tahun, “Menjunjung Amanah: Audit Berkualiti, Meningkatkan
Akauntabiliti’, mencerminkan komitmen berterusan JAN untuk memperkukuh
kewibawaan institusi serta memastikan fungsi pengauditan terus relevan dalam
mendukung tadbir urus sektor awam yang berintegriti dan berakauntabiliti.

Sepanjang tahun sambutan, pelbagai program telah dilaksanakan bagi memperingati
sumbangan JAN kepada negara, antaranya Majlis Peluncuran Sambutan 120 Tahun
Jabatan Audit Negara, Larian 120 Tahun JAN (Audit Run), Khutbah Jumaat Khas di
masjid-masjid terpilih seluruh negara serta Pertandingan Debat Piala Ketua Audit
Negara 2026.

Pada masa yang sama, JAN terus memperkukuh keupayaan pengauditan melalui
Pendigitalan Perkhidmatan Jabatan Audit Negara (PPJ) dengan memanfaatkan
teknologi data analitik, data raya dan kecerdasan buatan (Artificial Intelligence — Al).
Inisiatif ini dijangka membolehkan pengauditan dilaksanakan secara lebih
komprehensif, pantas dan responsif selaras dengan perkembangan landskap
pengurusan sektor awam.



Maijlis turut menyaksikan penyempurnaan menandatangani Plak 120 Tahun Jabatan
Audit Negara oleh Seri Paduka Baginda sebagai simbolik kepada legasi 120 tahun
JAN serta kesinambungan amanah institusi tersebut dalam memperkukuh
akauntabiliti dan tadbir urus kewangan awam negara.

Seramai 550 orang tetamu menghadiri majlis tersebut yang terdiri daripada wakil
Parlimen Malaysia, kementerian-kementerian, jabatan dan agensi Persekutuan,
pesara serta warga Jabatan Audit Negara. Turut hadir ialah YB Tan Sri Dato’ Dr. Johari
bin Abdul, Yang di-Pertua Dewan Rakyat; barisan kepimpinan tertinggi Kerajaan;
ketua-ketua setiausaha kementerian, ketua jabatan serta rakan strategik Jabatan
Audit Negara.

Maijlis turut diserikan dengan kehadiran Duta-duta dan perwakilan diplomatic dari
rantau ASEAN, Arab Saudi, India dan Turkiye.

Majlis Sambutan 120 Tahun Jabatan Audit Negara menjadi simbolik kepada
perjalanan panjang sebuah institusi yang terus menjunjung amanah negara. Selepas
120 tahun, JAN kekal komited untuk melaksanakan tanggungjawab secara bebas,
profesional dan berintegriti serta terus menjadi institusi semak dan imbang yang
berwibawa dalam memperkukuh akauntabiliti, ketelusan dan tadbir urus kewangan
awam demi kepentingan rakyat dan negara selaras dengan aspirasi Malaysia
MADANI.

